
Azərbaycan son 19 ildə beynəlxalq və regional əməkdaşlığa sanballı 
töhfələr verib, ölkəmizin təşəbbüsü və iştirakı ilə qlobal layihələr uğurla 
reallaşdırılıb. Artan iqtisadi güc və beynəlxalq nüfuz Azərbaycana Cənubi 

Qafqazın və ətraf regionların iqtisadiyyatlarının mənzərəsini dəyişdirməyə qadir 
olan iri layihələrin təşəbbüskarı kimi çıxış etmək imkanı yaradıb. Bu layihələrin 
uğurla həyata keçirilməsi isə ölkəmizin regionda proseslərin inkişaf vektorunu 
müəyyənləşdirən və dünya iqtisadiyyatında söz sahibi olan “qlobal oyunçu” 
statusunu gerçəkləşdirib. Azərbaycanda postkonflikt dövrünün yeni struktur-
institusional islahatları vasitəsi ilə iqtisadi artımın müasir və davamlı mənbələri 
hərəkətə gətirilib, milli iqtisadiyyatın innovasiya yönümü daha da gücləndirilib. 
İqtisadiyyatın qlobal dəyər zəncirinə səmərəli inteqrasiyası yolu ilə Azərbaycan 
dövləti öz qüdrətini daha da artırıb.

Prezident İlham Əliyevin Dünya 
Azərbaycanlılarının Həmrəyliyi Günü 
və Yeni il münasibətilə müraciətində 
bu barədə deyib: “Əlbəttə ki, bütün bu 
nailiyyətlərə çatmaq üçün bizim güclü 
iqtisadiyyatımız olmalıdır və iqtisadi 
müstəqillik çoxdan təmin edilib. Bu gün 
Azərbaycan dünya miqyasında nadir 
ölkələrdəndir ki, heç kimdən iqtisadi 
və siyasi cəhətdən asılı deyil. Əgər bu 

ilin iqtisadi göstəricilərinə nəzər salsaq 
görərik ki, postpandemiya dövrü üçün 
nəticələr qənaətbəxşdir. İqtisadiyyat 
təxminən 5 faiz artıb, qeyri-neft sekto-
runda 9 faizdən çox artıb”. 

Dövlətimizin başçısı daha sonra 
hesabat ilində Azərbaycanın ümumi 
daxili məhsulunun rekord həddə – 130 
milyard manata çatdığını, bununla da 
tarixi nailiyyət əldə edildiyini bildirib. 
Ölkə rəhbəri, bütün bunlarla paralel 
olaraq xarici dövlət borcumuzun da 
xeyli azaldığını vurğulayıb. 

Prezident İlham Əliyev müraciə-
tində vurğuladığı kimi, respublikamı-
zın xarici dövlət borcunun azaldılması 
daim diqqət mərkəzində saxlanılıb. Bu 
vəzifə ölkə rəhbəri tərəfindən bir neçə 
il bundan qabaq hökumət qarşısında 
prioritet istiqamət kimi qoyulub. Xari-
ci borcun ümumi daxili məhsulun 10 
faizi həddində olması əsas məqsəd 
olub. “Keçən il 17 faiz idi, bu ilin son 
nəticələrinə görə 9,5 faizdir. Müqayisə 
üçün deyə bilərəm ki, bəzi inkişaf etmiş 
ölkələrdə xarici borc ümumi daxili məh-
sulun 100, 120, hətta 150 faizini təşkil 
edir. Yəni, biz tamamilə beynəlxalq 
maliyyə institutlarından asılı deyilik”– 
deyə, dövlətimizin başçısı diqqətə çat-
dırıb. 

Yeri gəlmişkən, orta və uzun müd-
dətdə Azərbaycanın dövlət borcunun 
idarə edilməsi üçün 3 əsas məqsəd 
müəyyənləşdirilib. Prezident İlham  
Əliyevin 24 avqust 2018-ci il tarixli 
Sərəncamı ilə təsdiqlənmiş “Azərbay-
can Respublikasında dövlət borcunun 
idarə edilməsinə dair orta və uzun 
müddət üçün Strategiya”da bu barədə 
ətraflı bəhs edilib. 

Həmin sənəddə bildirilir ki, mövcud 
kreditlər üzrə nəzərdə tutulan vəsait-
dən istifadə, eyni zamanda, prioritet la-
yihələrin maliyyələşdirilməsi məqsədilə 
yeni borcalmalar 2019-cu ildə ümumi 
dövlət borcunun ÜDM-ə nisbətinin ar-

taraq 24,7 faiz olmasına gətirib çıxarsa 
da, əlavə borcalmaların həyata keçi-
rilməməsi və dövlət borcuna xidmət 
xərclərinin cəlb olunacaq vəsaitdən 
çox olması ilə dövlət borcu portfelinin 
həcmi azalacaq. Nəticədə borcalmala-
rın 2020-ci ildə 10,7 milyard ABŞ dolla-
rından 2025-ci ildə 7,7 milyard dollara 
çatdırılması təmin ediləcək.

Nəzərdə tutulan strateji dövrün so-

nunadək–2026-cı ilə kimi dövlət bor-
cunun idarə olunması sahəsində əsas 
məqsəd gələcək illər üçün dövlət bor-
cunun dayanıqlığını reallaşdırmaqla 
ÜDM-ə nisbətinin tədricən azaldılma-
sına nail olmaqdır. Bu isə ortamüddətli 
dövrdə dövlət borclarının idarə edilmə-
sinin strateji çərçivəsinin yaradılma-
sını, habelə xərc və risklərin müvafiq 
tarazlığı nəzərə alınaraq, ən optimal 
maliyyə alətlərinin seçilməsini tələb 
edir. Sözügedən strateji çərçivə daxili 
borcalmanı təkcə alternativ maliyyələş-
mə mənbəyi kimi deyil, eyni zamanda, 
daxili maliyyə bazarlarının inkişafı üçün 
zəruri alət kimi nəzərdə tutur.

Strategiyada qarşıya qoyulan bi-
rinci əsas məqsəd həm ortamüddətli, 
həm də uzunmüddətli dövrdə ölkə iq-
tisadiyyatının ehtiyaclarını nəzərə al-
maqla, dövlət borcunun dayanıqlığını 
təmin etməkdir. Bunun üçün 2026-cı 
ilə kimi ümumi dövlət borcunun ÜDM-ə 
nisbətinin yuxarı həddinin 30 faizdən 
çox olmaması və 2025-ci ilədək 20 fa-
izdən aşağı salınması hədəfi gözlənilə-
cək. Eyni zamanda, ümumi dövlət bor-
cuna xidmət xərclərinin dövlət büdcəsi 
xərclərinə nisbətinin 15 faizdən aşağı 
olmasına çalışılacaq. 

İkinci strateji məqsəddə isə döv-

lətin digər mənbələrdən təmin oluna 
bilməyən maliyyə ehtiyaclarını ən az 
xərclə və aşağı risklərlə qarşılamaq 
nəzərdə tutulur. Bu istiqamətdə 2025-ci 
ilədək xarici valyuta riskinin idarə olu-
nan səviyyədə saxlanılması məqsədilə 
xarici valyuta nominallı borc öhdəliklə-
rinin 87 faizə qədər azaldılması (möv-
cud portfel üzrə göstərici 94,3 faiz) 
nəzərdə tutulur. Eyni zamanda, faiz 
dərəcəsi riskinin məqbul həddə sax-
lanılması üçün dəyişkən faiz dərəcəsi 
ilə cəlb olunan borcun ümumi portfeldə 
payının 56 faizi keçməməsi (mövcud 
portfel üzrə göstərici 49,7 faiz) qarşıda 
mühüm vəzifə kimi durur. 

Prezident İlham Əliyev müraciə-
tində ölkəmizin hesabat dövründə 
energetika sahəsində çox əlamətdar 
hadisələr baş verdiyini də qeyd edib: 
“İlin ortasında Azərbaycan ilə Avro-
pa İttifaqı arasında enerji sahəsində 
strateji tərəfdaşlığa dair memorandum 
imzalanmışdır. Artıq bu memorandum 

icra edilir, Azərbaycan dünya bazarla-
rına öz təbii qazının ixracatını artırır. 
Ötən ilin sonunda – dekabrın 17-də isə 
yeni böyük meqalayihəyə start verildi. 
Qara dənizin dibi ilə elektrik kabelinin 
çəkilişi imkan verəcək ki, Azərbaycan 
bu sahədə də öz rolunu daha geniş 
miqyasda oynasın. Çünki bu elektrik 
enerjisinin əsas təchizatçısı Azərbay-
can olacaq və bu, yaşıl enerji olacaq-
dır. Mən artıq bir neçə dəfə demişdim 
ki, Qarabağ və Şərqi Zəngəzur yaşıl 
enerji zonası olmalıdır. Artıq biz buna 
nail oluruq və olacağıq”. 

Dövlətimizin başçısı sözügedən 
müraciətində Azərbaycanın çox geniş 
bərpaolunan enerji mənbələrinin həm 
ölkəmiz, həm də dünya üçün mühüm 
önəm daşıdığını xatırladıb. Prezident 
İlham Əliyev bu fikrinin sübutu kimi, 
təsdiqlənən bərpaolunan enerji mən-
bələri potensialının 184 min meqavat 
olduğunu, bunun 157 min meqavatı-
nın Xəzər dənizinin Azərbaycan sek-
torunda mövcudluğunu vurğulayıb və 
belə bir potensialın respublikamızı 
enerji sahəsində əvəzolunmaz tərəf-
daşa çevirəcəyinə əminliyini diqqətə 
çatdırıb. 

“Xalq qəzeti”

Yeni çağırışlar, islahatlar və uğurlar

Azərbaycan Qarabağda tarix yazır
Azərbaycan Prezidenti İlham Əliyevin rəhbərliyi ilə bu gün 

iqtisadi strategiyanın uğurla həyata keçirilməsi, dərin 
islahatların davamlılığının təmin olunması, müasir həyat 

standartlarına əsaslanan yüksək sosial rifah cəmiyyətinin 
inkişafı və bütün bunlarla yanaşı, Qarabağ və Şərqi Zəngəzurun 
sabitlik, tərəqqi məkanına çevrilməsi kimi məsələlər qarşıya 
prioritet vəzifələr kimi qoyulub. 

Azərbaycan Respublika-
sının Prezidenti İlham Əliyev 
Dünya Azərbaycanlılarının 
Həmrəyliyi Günü və Yeni il 
münasibətilə müraciətində də 
bütün bunlar barədə ətraflı fi-
kir bildirib. Dövlətimizin başçı-
sı ötən il ərzində işğalçılardan 
təmizlənmiş ərazilərdə həyata 
keçirilmiş layihələrdən bəhs 
edərkən, ilk növbədə, diqqəti 
keçən hesabat dövründə nəzər-
də tutulmuş vaxtdan xeyli əvvəl 
Laçın şəhərinin, eyni zamanda, 
bu rayonun Zabux və Sus kənd-
lərinin azad edilməsinə, belə bir 
hadisənin böyük nailiyyət ol-
duğuna yönəldib. “Artıq Laçın 
şəhərində çox genişmiqyaslı 

quruculuq-bərpa işləri aparılır. 
Əminəm ki, biz 2023-cü ildə la-
çınlıları Laçına qaytaracağıq, ilk 
keçmiş köçkünlər öz doğma tor-
pağına qayıdacaqlar” – deyə, 
ölkə rəhbəri vurğulayıb. 

Dövlətimizin başçısı sözü-
gedən müraciətində Zəngilanın 
Ağalı kəndində artıq həyatın 
bərpa edildiyini, bu yaşayış 
məntəqəsi ilə bağlı məskun-
laşdırma tədbirlərinin uğurla 
həyata keçirildiyini və bunun ilk 
layihə kimi icrası nəticəsində 
zəngilanlıların öz doğma tor-
paqlarına qayıtmalarını tarixi 
hadisə adlandırıb. 

Prezident İlham Əliyev mü-
raciətində vurğuladığı kimi, 

Vətən müharibəsindən sonrakı 
cəmi il yarım ərzində Zəngilanın 
Ağalı kəndində bərpa-qurucu-
luq işləri ən yüksək səviyyədə 
reallaşdırıldı. Bu, Azərbaycan 
dövlətinin güc və iradəsinin tə-
cəssümü olaraq bütün dünya-
nın diqqətini çəkdi. Başqa söz-
lə, belə bir möhtəşəm qayıdış 
Azərbaycanın İkinci Qarabağ 
savaşındakı tarixi qələbəsinin 
dinc şəraitdə davamı idi. Bu, 
eyni zamanda, dövlətimizin 
başçısının bildirdiyi kimi, xalqı-
mızın böyüklüyünü göstərdi. 
Yəni doğma yurdlarından didər-
gin düşən soydaşlarımızın öz 
dədə-baba torpaqlarına necə 
möhkəm bağlı olduqlarını nü-
mayiş etdirdi. 

Prezident İlham Əliyev hə-
min müraciətində daha sonra 
deyib: “Böyük Qayıdış Proqra-
mı uğurla icra edilir. Bir neçə 
şəhərdə artıq inşaat işləri ge-
niş vüsət almışdır. İlk növbədə, 
Şuşa, eyni zamanda, Ağdam, 
Füzuli, Zəngilan, Laçın şəhər-
lərində geniş quruculuq işləri 
gedir, xəstəxanalar, məktəb-
lər, yaşayış binaları inşa edilir. 
Bununla bərabər, 10-dan çox 
kəndin Baş planı təsdiqləndi və 
bir neçə kəndin təməlini mən 
şəxsən qoymuşam. Bütövlükdə 
deməliyəm ki, azad edilmiş bü-
tün şəhərlərimizin və qəsəbələ-
rimizin Baş planları hazırlandı, 
təsdiqləndi. Bütün işlər Baş 
planlar əsasında gedəcək. Eyni 
zamanda, Böyük Qayıdış Proq-
ramında bizim bütün planları-
mız öz əksini tapıb və əminəm 
ki, yüz minlərlə keçmiş köçkün 

yaxın gələcəkdə öz doğma tor-
pağına qayıdacaq”.

Müraciətdə Qarabağ və 
Şərqi Zəngəzurda tikinti la-
yihələrinin icrası ilə bərabər, 
minatəmizləmə prosesinin də 
sürətlə aparıldığı diqqətə çatdı-
rılıb. Habelə, Ermənistan tərə-
findən indiyədək dəqiq mina 
xəritələrinin verilmədiyi, bunun 
həm bərpa-quruculuq işlərinin 
gedişinə mənfi təsir göstərdiyi, 
həm də 300-ə yaxın azərbay-
canlının müharibədən sonrakı 
dövrdə mina faciəsi nəticəsində 
həlak olduğu, yaxud ağır yara-
landığı vurğulanıb. 

Qeyd edək ki, Qarabağ iş-
ğalda olduğu illər ərzində er-
məni faşizmi tərəfindən bu 
əbədi-əzəli yurd yerlərimizdə 
tarixdə heç zaman müşahidə 
edilməyən dağıntılar, ekoloji 
fəlakətlər törədilib, təbii sərvət-
lərimiz talanıb. Bu ərazilər düş-
məndən təmizlənəndən dərhal 
sonra isə bərpa-quruculuq işlə-
rinə, şəhər və kəndlərin salın-
masına başlanılıb. 

Azad edilmiş ərazilərdə 
aparılan bərpa-quruculuq işləri 
çərçivəsində yuxarıda bildiril-
diyimiz kimi, birinci pilot layihə 
– Zəngilan rayonunun Ağalı 
kəndində “ağıllı kənd” layihəsi 
gerçəkləşdirilib, bütün yaşayış 
məntəqələrində elektrik təchiza-
tının bərpası başa çatdırılıb, bir 
neçə su elektrik stansiyasının 
açılışı olub. Qarşıdakı dövrdə 
isə yüzlərlə məktəb, xəstəxana, 
idman kompleksi və mədəniy-
yət ocağının inşasının, habelə 
digər irihəcmli layihələrin yerinə 

yetirilməsinin Böyük Qayıdış 
çərçivəsində reallaşdırılması 
nəzərdə tutulub. Füzuli və Zən-
gilan beynəlxalq hava limanları 
fəaliyyətə başlayıb. Laçında isə 
üçüncü aeroportun inşası da-
vam etdirilib. 

Azad edilmiş ərazilərdə ta-
rixi abidələr, o cümlədən, məs-
cidlər əsaslı şəkildə bərpa edi-
lir və yenidən inşa olunur. Bu 
məsələdə Heydər Əliyev Fondu 
önəmli rol oynayır. 

Müharibədən ötən müd-
dətdə Zəngəzur dəhlizinin ti-
kintisi ilə bağlı xeyli iş görülüb. 
Bu infrastrukturun ölkəmizin 
ərazisindən keçən hissəsində 
dəmir yolu xətti üzrə 40 faiz, 
avtomobil yolu üzrə isə 70 
faiz əməliyyat həyata keçirilib. 
Dövlətimizin başçısı müraciə-
tində bu məqamla bağlı deyib: 
“Zəngəzur dəhlizinin açılması 
ilə əlaqədar genişmiqyaslı işlər 

aparılır, dəmir yolları, avtomobil 
yolları çəkilir. Zəngəzur dəhlizi-
nin açılması mütləq olmalıdır, 
Ermənistan bunu istəsə də, 
istəməsə də. Biz ortaya güc-
lü iradə qoymuşuq, bütün işlər 
plan üzrə gedir. Bizim tələbimiz 
əsaslıdır və ədalətlidir. Azər-
baycanın əsas hissəsi ilə onun 
ayrılmaz hissəsi olan Naxçıvan 
Muxtar Respublikası ilə bizim 
bağlantımız olmalıdır və ola-
caqdır”.

Sonda qeyd edək ki, Azər-
baycan indiyədək bu genişmiq-
yaslı layihələri yalnız öz ma-
liyyə resurslarına arxalanaraq 
gerçəkləşdirib. Təəssüf ki, bey-
nəlxalq donor təşkilatları tərə-
findən, dövlətimizin başçısının 
vurğuladığı kimi, ölkəmizə bir 
manat, ya bir dollar belə kömək 
edilməyib, bütün bərpa-qu-
ruculuq işləri öz hesabımıza 
 aparılıb. 

“AzərEnerji” hesabat verib
Yola saldığımız 2022-ci ildə Prezident İlham Əliyevin iştirakı ilə 

“AzərEnerji”nin 9 enerji obyekti tikilərək istismara verilib, 2 enerji obyektinin 
təməli qoyulub, 6 enerji obyektinin tikinisinə baxış keçirilib. 

Belə ki, ötən ilin ilk ayında döv-
lətlərarası strateji əhəmiyyətə malik 
330/220/110/10 kilovoltluq “Yaşma” qo-
vşaq yarımstansiyası yenidənqurmadan 
sonra istismara verilib. Fevral ayının  
11-də isə Prezident İlham Əliyev yükötür-
mə gücü 1000 meqavat olan 330/220/110 
kilovoltluq “Qobu” yarımstansiyasının və 
385 meqavatlıq “Qobu” Elektrik Stansiya-
sının açılışında iştirak edib. 

Ötən il fevralın 14-də Prezident İlham 
Əliyev və birinci xanım Mehriban Əliye-
vanın iştirakı ilə “AzərEnerji” tərəfindən 
Ağdam rayonunda iki yerdə yeni tikilmiş 
“Ağdam-1” və “Ağdam-2” yarımstansiya-
larının, o cümlədən, “Qarabağ Regional 
Rəqəmsal İdarəetmə Mərkəzi”nin açılışı 
olub. Elə həmin gün yenidən qurulmuş 
110 kilovoltluq “Ağcabədi” yarımstansi-
yası da istismara verilib. 

Keçən il mayın 26-da isə Azərbay-
can–Türkiyə–Avropa ölkələrarası bey-
nəlxalq enerji layihəsi çərçivəsində 330 
kV-luq “Cəbrayıl” Enerji Qovşağının 
təməli qoyulub. Bundan 4 ay sonra ölkə 
rəhbəri 330 kV-luq “Cəbrayıl” Qovşaq Ya-
rımstansiyasında tikintinin gedişi ilə tanış 
olub. 

Hesabat dövründə 4,4 meqavat gü-
cündə “Kəlbəcər-1” Kiçik Su Elektrik 
Stansiyası yenidən qurulduqdan sonra 
Kəlbəcər rayonunda ilk istehsal obyekti 
olaraq istismara verilib. Prezident İlham 

Əliyev “Kəlbəcər-1” Kiçik Su Elektrik 
Stansiyasından başqa, Kəlbəcərdə 5 
yerdə yenidən qurulan 8,33 meqavat gü-
cündə “Çıraq-1”, 3,6 meqavat gücündə 
“Çıraq-2”, 6,33 meqavat gücündə “Qa-
mışlı”, 5,3 meqavat gücündə “Soyuqbu-
laq” və 3,4 meqavat gücündə “Meydan” 
kiçik su elektrik stansiyalarında, o cüm-
lədən, Laçın rayonunda tikilmiş “Qorçu” 
yarımstansiyası və ikidövrəli 110 kV-luq 
“Kəlbəcər-Laçın” ötürmə xəttinin inşası 
ilə tanış olub. 

Ötən il sentyabrın 21-də ölkə Prezi-
dentinin iştirakı ilə “Laçın" Qovşaq Ya-
rımstansiyasının təməli qoyulub. Qeyd 
edək ki, istər Kəlbəcərdə 5 yerdə tikilən 
kiçik su elektrik stansiyasında, istərsə də 
Laçında iki yerdə tikilən 110 kilovoltluq 
yarımstansiyada işlər başa çatmaq üz-
rədir. 

Dövlətimizin başçısı ötən ilin dekab-
rında “Oğuz-1”, “Oğuz-2”, “Oğuz-3” kiçik 
su elektrik stansiyaları silsiləsinin açılı-
şında iştirak edib.

Sonda onu da qeyd edək ki, Prezi-
dent İlham Əliyevin imzaladığı 25 oktyabr 
2022-ci il tarixli sərəncama əsasən Min-
gəçevir şəhərində “AzərEnerji” tərəfindən 
əlavə 1280 meqavat istehsal gücündə 
yeni elektrik stansiyası yaradılır. Bu ge-
nerasiya mənbəyi müstəqillik dövründə 
tikiləcək ən böyük elektrik stansiyası ola-
caq. 

121,4 milyard manatlıq ÜDM 
Azərbaycanın maliyyə imkanları genişləndikcə xarici investisiyaların, qabaqcıl 

texnologiyaların və idarəetmə təcrübəsinin cəlb olunması da geniş vüsət 
alır. Ölkədə bərqərar olmuş siyasi və makroiqtisadi sabitlik, investorların 

hüquqlarının etibarlı qorunması, əlverişli coğrafi mövqe, zəngin təbii ehtiyatlar, 
yüksək ixtisaslı işçi qüvvəsi Azərbaycanı xarici sərmayələr üçün ən cəlbedici 
ölkələrdən birinə çevirir. 

Bu, beynəlxalq maliyyə qurumları-
nın hesabatlarında da özünü qabarıq 
göstərir. Məsələn, Beynəlxalq Valyuta 
Fondunun (BVF) yaydığı hesabatda 
ötən ilin yanvar-noyabr aylarında ölkə-

də fəaliyyət göstərən müəssisə, təşkilat 
və fərdi sahibkarlar tərəfindən 121,4 
milyard manatlıq və ya 2021-ci ilin mü-
vafiq dövrü ilə müqayisədə 4,8 faiz çox 
ümumi daxili məhsul (ÜDM) istehsal 
edildiyi bildirilir. Eyni zamanda, bu döv-
rdə iqtisadiyyatın neft-qaz sektorunda 
istehsal olunan əlavə dəyərin 9,2 faiz 
artdığı diqqətə çatdırılır. 

Hesabatda Azərbaycanın gələcək 
inkişaf proqnozları da yer alıb. Belə 
ki, BVF 2023-cü ildə respublika iqtisa-
diyyatının 2,5 faiz artacağını gözləyir. 
Fond, həmçinin, bu il ölkədə 9 faiz illik 
inflyasiya da proqnozlaşdırır. 

Səhifəni hazırladı: Vaqif BAYRAMOV “Xalq qəzeti”

Admin
Машинописный текст
Xalq qəzeti .- 2023.- 6 yanvar.- S.7.




